Հիմնավորում

«Ոստիկանությունում ծառայության մասին» օրենքում լրացումներ և փոփոխություններ կատարելու մասին» օրենքի և հարակից օրենքների նախագծերի ընդունման անհետաձգելիության վերաբերյալ

«Ոստիկանությունում ծառայության մասին» օրենքում լրացումներ և փոփոխություններ կատարելու մասին» օրենքի և հարակից օրենքների նախագծերը մշակվել են, մասնավորապես, ներքոշարադրյալ նպատակներով՝
1) ոստիկանության ծառայողների կատարողականի գնահատման արդար, թափանցիկ և անկողմնակալ գործընթացի ներդրում՝ ատեստացիայի և կատարողականի գնահատման միջև փոխկապակցվածության ապահովմամբ, այն հաշվով, որպեսզի ոստիկանության ծառայողների առաջխաղացման և պարգևատրումների վերաբերյալ որոշումները հիմնված լինեն արժանիքների օբյեկտիվ գնահատման վրա, ինչը մշտապես մրցունակ վիճակում կպահի ոստիկանության ծառայողներին,
2) առաջին անգամ ատեստավորվող ոստիկանության և փրկարարական ծառայողների ատեստավորման, ինչպես նաև՝ առաջին անգամ ատեստավորում անցած ոստիկանության և փրկարարական ծառայողների միայն հաջորդ ատեստավորման վերջնաժամկետի երկարաձգում՝ հաշվի առնելով ոստիկանության և փրկարարական ծառայողների մեծ թիվը, ատեստավորման նոր համակարգի կենսագործման համար անհրաժեշտ կազմակերպչական և այլ աշխատանքների մեծ ծավալը, ինչպես նաև՝ ՀՀ ներքին գործերի նախարարության ձևավորման, ոստիկանության կառուցվածքային փոփոխությունների, ոստիկանության հենասյունային 3 ուղղությունների (քրեական ոստիկանություն, համայնքային ոստիկանություն, ոստիկանության գվարդիա) ձևավորման, պարեկային ծառայության համալրման կապակցությամբ, ատեստավորման համակարգի ներդրումից ի վեր, իրականացված և շարունակվող (այդ թվում՝ ի կատարումն օրենքից բխող պահանջների, օրինակ՝ «Ոստիկանության գվարդիայի մասին» օրենքի 29-րդ հոդվածի 3-րդ մասի համաձայն՝ ոստիկանության զորքերի զինծառայողները ոստիկանության գվարդիայի ծառայողի պաշտոնում նշանակվում են սույն օրենքով նախատեսված հատուկ պատրաստություն անցնելուց հետո, իսկ ոստիկանության ծառայողները սույն օրենքով նախատեսված հատուկ պատրաստություն անցնում են ոստիկանության գվարդիայի ծառայողի պաշտոնում նշանակվելուց հետո) մեծ ծավալի վերապատրաստումները:
Վերոգրյալի համատեքստում հարկ է նշել, որ կատարողականի գնահատման համակարգի ներդրումը պետության որդեգրած քաղաքականության ուղղություններից է, որն իր արտացոլումն է գտել ՀՀ կառավարության 2024 թվականի նոյեմբերի 15-ի «Ոստիկանության բարեփոխումների իրականացման ռազմավարությունը և դրանից բխող 2024-2026 թվականների գործողությունների ծրագիրը հաստատելու մասին» թիվ 1803-Լ որոշման մեջ: Ընդ որում, այդ որոշմամբ շեշտվել է, որ 2026 թվականի երկրորդ կիսամյակում արդեն իսկ պետք է իրականացվի ոստիկանության բոլոր ծառայողների կատարողականի գնահատում։ 
Հետևաբար, հիշյալ ռազմավարական մոտեցման պատշաճ կենսագործման ապահովումն ուղղակիորեն պահանջում է, որպեսզի 2026 թվականի առաջին կիսամյակում այլևս ներդրված լինի կատարողականի գնահատման համակարգն ամբողջ ծավալով, այն է՝ ինչպես իրավական կարգավորումների տեղայնացման, այնպես էլ՝ նախապատրաստական և կազմակերպչական աշխատանքների իրականացման առումով: Այս հանգամանքը ենթադրում է ներկայացված նախագծերի հնարավորինս արագ ընդունում և հաջորդիվ՝ դրանցից ածանցվող ենթաօրենսդրական ակտերի ընդունում, որպեսզի առավելագույն սեղմ ժամկետում ամբողջացվի կատարողականի գնահատման գործիքակազմի իրավական բաղադրիչը:
Միաժամանակ, հաշվի առնելով այն հանգամանքը, որ առաջին անգամ ատեստավորման եռամյա ժամկետը սպառվում է 2026 թվականի մայիսի 1-ին, այս մասով ևս կարևորվում է օրինագծերի արագացված ընթացակարգով ընդունումը:
Վերոգրյալի հաշվառմամբ՝ անհրաժեշտություն է առաջացել «Ոստիկանությունում ծառայության մասին» օրենքում լրացումներ և փոփոխություններ կատարելու մասին» օրենքի և հարակից օրենքների նախագծերի փաթեթը համարել անհետաձգելի։


ՀՀ ներքին գործերի նախարարություն


